
Inork ez daki zehatz noiz eraiki zuten, baina bizi direnek betidanik ezagutzen dute; Gipuzkoan dagoen joko zuzeneko pilotaleku bakarrenetakoa da 

Plaza jokoaren zelaia 

Iñaki Gurrutxaga,  Zubieta 

Munduaren historian zibilizazio askok eta askok jolas egin dute pilotarekin. Barazkiak, era guztietako hari eta oihalak, larrua, latexa eta abar erabili izan da gizaldien joan-etorrian pilotak egiteko. Baita haziak ere. Pilotariak buruz buru aritzen ziren lehian, egoki mugatutako belazeetan. Denbora-pasarako eta elkarri erronkak botatzeko baliatzen zuten jokoa gure arbasoek. 

Joko unibertsala izan da eta da pilota. Europan Erromatar Inperioak sustraitu zuen pilota, pila izeneko jokoarekin. Horixe izan zen Frantziako jeu de paume eskuzko jokoaren sorburua. XIII. mendea da. Paris zen orduan pilotaren hiriburua. Belardietan eta herriko plazetan jokatzen zuten, taldeka. Joko zuzena zen; bi talde aurrez aurre, erdian arrastoa eta pilota bat. Jokoaren izenak argitzen duen moduan, eskuz jokatzen zuten. Jokoa ospea lortzen ari zela ikusita, aristokratak eta burgesak eskularruak eta erraketak erabiltzen hasi ziren jokorako, erdian sarea jarrita. 

Garai hartan, bote luzean edo laxoan jokatzen zen Euskal Herrian. Euskaldunek beren erara moldatu zuten jeu de paume jokoa, egungo laxoaren eta errebotearen oinarriak finkatuz. Euskaldunen artean pasio handiena pizten duen pilota jokoa esku pilota bada ere, Euskal Herrian bada joko zuzenari eusten dioen herririk. Zubieta (Gipuzkoa) da horietako bat. Donostiako eta Usurbilgo udalen menpeko herria da Zubieta, kale-baserriz eta etxebizitza berriez inguratua. Eta horien guztien erdian, plazan bertan, errebotean jokatzeko pilotalekua dago. Frontisari begira jarri, eta eskuin aldera, berriz, Joko-Garbi elkartearen egoitza, 1956. urtean sortua. 

Jexux Mari Rekondo erreboteko jokalari ohiak eta Mikel Amenabar Gipuzkoako Pilota Federazioko lehendakari ohiak jakingo dute, segur aski, Zubietako erreboteko pilotalekuaren berri gehien. Frontoia noizkoa ote den galdetuta, «gure aldean, zaharra duk hau», erantzun du Rekondok: «Garai batean zezenekin ibiltzen ziren hemen, herriko festetan». Usurbilen jaioa den arren, 6 urterekin amaren jaiotetxera, Zubietara, «emigratu» behar izan zuen familiak, «ijitoek bezala». Gerra lehertu zen. Amaren anaia gazteak gobernatzen zuen baserria, baina ihes egin behar izan zuen. Etxeko lanetan laguntzen hamaika lan egindakoa dela dio. 26 urte egin arte egon zen bertan. «Plaza hau belarrak hartuta zegoen, hala gogoratzen naiz ni!». 78 urte ditu egun. 

1951n kendu zioten zotala 

Gerra denboran Jexux Mariren aita-eta belarretan aritzen omen ziren laxoan jokatzen. Rekondo bera harritu egiten da belarrean nola joka zitekeen, baina Amenabarrek baietz esaten dio: «Arraiozen, Baztanen, Nafarroan, belarrezkoa dago oraindik». XX. mendearen hasieran, eta aurretik ere bai seguru asko, artzainak aritzen ziren larredi zabaletan pilotan jokatzen. «Oiartzunen ba omen dute pilota soro baten jatorria zehaztuta», nabarmendu du Amenabarrek. Aralar mendian ere badago Pilotaleku izeneko paraje bat. 

Rekondo soldadutzan zegoela erabaki zuten agintariek zotala kentzea, 1951. urtean. Idiak, lerak eta lau gurpileko gurdi handi bat erabili zituzten lurra kentzeko. «Auskalo zenbat gurdikada atera zituzten!», esan du. Zotala kendutakoan, harrobi hautsa bota zuten, eta pixkanaka zorua egonkortzen joan zen. «Uda aurretik egin zuten, negua hasterako bota berritan biguna egoten baita harrobi hautsa». Teniseko zenbait zelaitan erabiltzen den kautxu sintetikoarekin ere saiatu ziren behin, Rekondok dioenez, baina ez zuen uste bezalako emaitzarik eman. 

Errebotean jokatzen hasi aurretik, laxoan jokatzen zen Zubietan, eskularru luzearekin. Laxoan bi hormetako erpin banatik ateratzen da sakea, eta errebotean, aldiz, erditik sakatzen da, eta eskularrua motzagoa da. Modalitate horretan jokatzen hasi zirenean ohartu ziren frontisa baxuagoa zela. «Oraingoaren erdia izango zen», bota du pilotari ohiak. Karmelo Balda zenaren bitartez lortu zuten frontisa altxatzea. Baina ez omen zuten behar hainbeste altxatu, Rekondoren ustez: «Berrogei urte inguru izango dira altxatu zutela, baina, nire ustez, beste bi metro gehiago behar ditu. Hasieran, gainera, marmol beltza jarri zuten, eta pilota, beltza izaten zenez, ez zen ondo ikusten». Jexux Marik atzean jokatzen zuen, eta beti pilota gora botatzeko beldurrez egoten zela gogoratu du. 

Elizako pareta zen lehen atzeko errebotea. «Gorabehera handiko pareta zen, eta berritu egin zuten, dena berdintzeko», azaldu du. Harrezkero, gaur egun ezagutzen den erreboteko frontoia dago Zubietan. Alde banatan frontisa. Bi hormetatik gertuen dagoen lur zoruan brea dago, eta gainontzeko guztia harrobi hautsa da. Erdiko arrastotik gertu, saka-harria jartzeko zola, eta albo batean, ikusleek partida ikusteko petrila. 73 metro da luze. 

Tradizioa eta jarraipena 

Baserriko ganbarako kutxa handi hura ondo gogoan du Jexux Mari Rekondok. «Gerrak dena moztu zuen. Orduan ez zegoen pilotarik, ez baloirik», dio. Kuxkuxean zebilela hara non topatu zituen kutxa handi batean errebotean jokatzeko erremintak: saskiak, eskularruak, pilota zaharrak... «Osabak gordetakoak izango ziren. Handik hasi ginen gu jokatzen». Tresnak bai, baina nola erabili jakin ez. «Iparraldekoei ikusiz ikasi genuen guk. Haiek hona etortzen ziren herriko festetara», zehaztu du. 

Bost laguneko bi talde parez pare jarrita jokatzen da errebotean. Sakalariak, geralariak, buelta motzekoak eta bi atzelarik osatzen dute taldea. «Jokoa lurrean da, paretak lagungarriak dira. Pareta jotzen duen edo ez, ez du inportarik. Erdian arrastoa jarri, eta bote bakarrean bueltatu behar da pilota beste aldera», argitu du jokoaren nondik norakoa Mikel Amenabarrek. Beste aldetik, hauxe gaineratu du Jexux Mari Rekondok: «Kirol gogorra da. Indar eta teknika handia behar da». Tantoak banaka zenbatu ordez, kintzeka zenbatzen dira, hamahiru jokotara. 

Lapurdin, Nafarroa Beherean, Zuberoan eta Nafarroa Garaiko zenbait eskualdetan joko garbian jokatzeko zenbait pilotaleku badira, baina Gipuzkoan hiru daude soilik: Zubietako, Villabonakoa eta Oiartzunen orain gutxi egin dutena. Klubak, beste horrenbeste. Araban eta Bizkaian ez da jokatzen. Hala, Gipuzkoako taldeek Iparraldeko txapelketan hartzen dute parte. Dirua irabazteko kirola ez izanagatik, Zubietan 30 bat lagunek jarraitzen dute errebotean jokatzen, umeak barne. «Taldeko kirola da, eta koadrila sortzeko aproposa», amaitu du Rekondok. 

“Guk Iparraldekoei ikusiz ikasi genuen errebotean. Haiek hona etortzen ziren herriko festetan”

«Kirol gogorra da errebotea. Indar eta teknika handia behar da jokatzeko» 

Jexux Mari Eekondo,  pilotari ohia 

JAKINGARRIAK 

Izena: Zubietako errebotea. 

Non dago: Zubietako herriko plazan. 

Noizkoa: XX. mendearen aurretik eraiki zuten. 

Ezaugarriak: 73 metro da luze. Bi frontis ditu. Frontisetik gertu dagoen zorua breazkoa da alde bietan. Gainontzekoa harrobi hautsa da. 

Araua: Erreboteak lehentasuna du kirolen artean. 

